
Bhagavad Bhakti Rasayanam

శ్రీభగవద్భక్తిరసాయనమ్ 

పరమహంసపరివ్రాజకాచార్య -విశ్వవిఖ్యాతవైదుషీక
శ్రీమధుసూదనసరస్వతీయతివర  విరచితమ్
భక్తిసామాన్యనిరూపణనామకః

ప్రథమోల్లాసః   ॥
నవరసమిలితం వా కేవలం వా పుమర్థం
పరమమిహ ముకున్దే భక్తియోగం  వదన్తి ।
నిరుపమసుఖసంవిద్రూపమస్పృష్టదుఃఖం 
తమహమఖిలతుష్ట్యై  శాస్త్రదృష్ట్యా   వ్యనజ్మి ॥ ౧॥
సంసారరోగేణ బలీయసా చిరం
నిపీడితైస్తత్ప్రశమేఽతిశిక్షితమ్   ।
ఇదం భవద్భిర్బహుధా వ్యయాతిగం
నిపీయతాం భక్తిరసాయనం బుధాః ॥ ౨॥
ద్రుతస్య  భగవద్ధర్మాద్ధారావాహికతాం   గతా ।
సర్వేశే మనసో వృత్తిర్భక్తిరిత్యభిధీయతే  ॥ ౩॥
చిత్తద్రవ్యం  హి జతువత్స్వభావాత్కఠినాత్మకమ్ ।
తాపకైర్విషయైర్యోగే   ద్రవత్వం  ప్రతిపద్యతే  ॥ ౪॥
కామక్రోధభయస్నేహహర్షశోకదయాఽఽదయః   ।
తాపకాశ్చిత్తజతునస్తచ్ఛాన్తౌ కఠినం తు తత్ ॥ ౫॥
ద్రుతచిత్తే  వినిక్షిప్తః స్వాకారో యస్తు వస్తునా ।
శబ్దసంస్కారవాసనాభావభావనాభాగసౌ  ॥ ౬॥
శిథిలీభావమాత్రం  తు మనో గచ్ఛత్యతాపకైః  ।
న తత్ర వస్తు విశతి వాసనాత్వేన కిఞ్చన ॥ ౭॥
ద్రవతాయాం  ప్రవిష్టం   సద్యత్కాఠిన్యదశాం గతమ్ ।

శ్రీభగవద్భక్తిరసాయనమ్ 

చేతః పునర్ద్రుతౌ  సత్యామపి తన్నైవ  ముఞ్చతి ॥ ౮॥
స్థాయీభావగిరాఽతోఽసౌ  వస్త్వాకారోఽభిధీయతే ।
వ్యక్తశ్చ  రసతామేతి పరానన్దతయా  పునః ॥ ౯॥
భగవాన్పరమానన్దస్వరూపః  స్వయమేవ హి ।
మనోగతస్తదాకారో రసతామేతి పుష్కలమ్ ॥ ౧౦॥
కాన్తాఽఽది విషయేఽప్యస్తి కారణం సుఖచిద్ఘనమ్  ।
కార్యాకారతయాఽభానేఽప్యావృతం మాయయా స్వతః ॥ ౧౧॥
సదజ్ఞాతఞ్చ  తద్బ్రహ్మ మేయం కాన్తాఽఽది మానతః ।
మాయాఽఽవృతితిరోధానే వృత్త్యా సత్త్వస్థయా  క్షణమ్ ॥ ౧౨॥
అతస్తదేవ భావత్వం మనసి ప్రతిపద్యతే  ।
కిఞ్చ న్యూనాఞ్చ రసతాంయాతి జాడ్యవిమిశ్రణాత్  ॥ ౧౩॥
ఇతి వేదాన్తసిద్ధాన్తే   స్థాయినో  రసతోదితా ।
సాఙ్ఖ్యసిద్ధాన్తమాశ్రిత్యాప్యధునా     ప్రతిపద్యతే  ॥ ౧౪॥
తమోరజఃసత్త్వగుణా మోహదుఃఖసుఖాత్మకాః ।
తన్మయీ ప్రకృతిర్హేతుః  , సర్వం కార్యఞ్చ తన్మయమ్ ॥ ౧౫॥
త్రిగుణాత్మకమేకైకం   వస్తు త్ర్యాకారమీక్ష్యతే  ।
నిజమానససఙ్కల్పభేదేన పురుషైస్త్రిభిః   ॥ ౧౬॥
కామిన్యాః సుఖతా భర్త్రా సపత్న్యా దుఃఖరూపతా ।
తదలాభాత్తథాఽన్యేన మోహత్వమనుభూయతే ॥ ౧౭॥
ఏవం సతి సుఖాకారః ప్రవిష్టో  మానసే యదా ।
తదా స స్థాయిభావత్వం  ప్రతిపద్య  రసో భవేత్ ॥ ౧౮॥
పరమాణ్వేకరూపం తు చిత్తం న విషయాకృతి ।
ఇత్యాది మతమన్యేషామప్రమాణ్యాదుపేక్షితమ్  ॥ ౧౯॥
గృహ్ణాతి  విషయాకారం మనో విషయయోగతః ।
ఇతి వేదాన్తిభిస్సాఙ్ఖ్యైరపి  సమ్యఙ్నిరూపితమ్ ॥ ౨౦॥
మూషాసిక్తం యథా తామ్రం  తన్నిభం జాయతే తథా ।
ఘటాది వ్యాప్నువచ్చిత్తం తన్నిభం జాయతే ధ్రువమ్  ॥ ౨౧॥

వ్యఞ్జకో  వా యథాఽఽలోకో వ్యఙ్గ్యస్యాకారతామియాత్  ।
సర్వార్థ వ్యఞ్జకత్త్వాద్ధీరర్థాకారా    ప్రదృశ్యతే  ॥ ౨౨॥
భగవత్పూజ్యపాదానామియముక్తిః సయుక్తికా ।
తథా వార్తికకారైరప్యయమర్థో  నిరూపితః ॥ ౨౩॥
మాతుర్మానాభినిష్పత్తిర్నిష్పన్నం మేయమేతి తత్ ।
మేయాభిసఙ్గతం  తచ్చ మేయాభత్వం ప్రపద్యతే  ॥ ౨౪॥ var. addition

ఏవం ఏతాదృశం వాక్యముదాహార్యమనేకశః ।
చిత్తస్య విషయాకారగ్రాహకత్వోపపాదనే  ॥ ౨౫॥ var. addition

అతో మాంసమయీయోషిత్కాచిదన్యా మనోమయీ ।
మాంసమయ్యా అభేదేఽపి భిద్యతేఽత్ర మనోమయీ ॥ ౨౬॥
భార్యా,స్నుషా, ననాన్దా చ,యాతా,మాతేత్యనేకధా ।
జామాతా, శ్వశురః,పుత్రః , పితేత్యాది పుమానపి ॥ ౨౭॥
బాహ్య పిణ్డస్య  నాశేఽపి తిష్ఠత్యేవ  మనోమయః ।
అతః స్థాయీతి  విద్వద్భిరయమేవ నిరూపితః ॥ ౨౮॥
ఏవం సామాన్యతో భావస్వరూపమభివర్ణితమ్  ।
విశేషేణ తు సర్వేషాం లక్షణం వక్ష్యతే పృథక్ ॥ ౨౯॥
భగవన్తం విభుం నిత్యం పూర్ణం  బోధసుఖాత్మకమ్ ।
యద్గృహ్ణాతి   ద్రుతం  చిత్తం కిమన్యదవశిష్యతే ॥ ౩౦॥
కఠినా శిథిలా వా ధీర్న గృహ్ణాతి  న వాస్యతే ।
ఉపేక్షాజ్ఞానమిత్యాహుస్తద్బుధాః  ప్రస్తరాదిషు   ॥ ౩౧॥
కాఠిన్యం విషయే కుర్యాద్ద్రవత్వం  భగవత్పదే ।
ఉపాయైశ్శాస్త్రనిర్దిష్టైరనుక్షణమతో     బుధః ॥ ౩౨॥
ఉపాయాః ప్రథమస్కన్ధే  నారదేనోపవర్ణితాః  ।
సఙ్క్షేపాత్తానహం  వక్ష్యే భూమిభేదవిభాగతః ॥ ౩౩॥
ప్రథమం  మహతాం సేవా తద్దయాపాత్రతా   తతః ।
శ్రద్ధాఽథ   తేషాం ధర్మేషు తతో హరిగుణశ్రుతిః  ॥ ౩౪॥
తతో రత్యఙ్కురోత్పత్తిస్స్వరూపాధిగతిస్తతః ।
ప్రేమవృద్ధిః   పరానన్దే తస్యాథ స్ఫురణం తతః ॥ ౩౫॥

భగవద్ధర్మనిష్ఠాఽతస్స్వస్మిన్   తద్గుణశాలితా  ।
ప్రేమ్ణోఽథ   పరమాకాష్ఠేత్యుదితా  భక్తి భూమికా ॥ ౩౬॥
లక్షణం భగవద్భక్తేః సాధనం సోపపత్తికమ్ ।
సభూమికం స్వరూపఞ్చ యథాబుద్ధీహ  వర్ణితమ్  ॥ ౩౭॥
ఇతి శ్రీ పరమహంసపరివ్రాజకాచార్య  శ్రీమధుసూదనసరస్వతీవిరచితే
భగవద్భక్తిరసాయనే  స్వరూపభూమికాసాధనసహితభక్తిసామాన్యనిరూపణం
నామ ప్రథమోల్లాసస్సమాప్తః   ॥

అథ ద్వితీయోల్లాసః  ॥
ద్రుతే  చిత్తే ప్రవిష్టా  యా గోవిన్దాకారతా  స్థిరా  ।
సా భక్తిరిత్యభిహితా విశేషస్త్వధునోచ్యతే ॥ ౧॥
చిత్తద్రుతేః  కారణానాం భేదాద్భక్తిస్తు భిద్యతే ।
తాన్యుక్తాని తు సఙ్క్షేపాద్వ్యాఖ్యాయన్తేఽధునా  స్ఫుటమ్ ॥ ౨॥
కామశ్శరీరసమ్బన్ధవిశేషస్స్పృహయాలుతా  ।
సన్నిధానాసన్నిధానభేదేన స భవేద్ద్విధా  ॥ ౩॥
తజ్జన్యాయాం  ద్రుతౌ  చిత్తేయా స్యాచ్ఛ్రీకృష్ణనిష్ఠతా   ।
సమ్భోగవిప్రయోగాఖ్యా  రతిస్సా సా క్రమాద్భవేత్  ॥ ౪॥
క్రోధ  ఈర్ష్యానిమిత్తం  తు చిత్తాభిజ్వలనం భవేత్ ।
తజ్జన్యాయాం  ద్రుతౌ  సా తు ద్వేష శబ్దేన  గృహ్యతే ॥ ౫॥
అత్ర చేతో వ్యాకులత్వం సోపద్రావకదర్శనాత్  ।
ఉపద్రావకనాశార్థం   తత్ప్రీత్యర్థం  చ తద్ద్విధా  ॥ ౬॥
తత్రాద్యం  ద్వేష ఏవ స్యాద్ద్వితీయం  రతిశబ్దభాక్  ।
ఉపరిష్టాత్తదుభయం   మయా స్పష్టీకరిష్యతే  ॥ ౭॥
ద్వేషా హేతుస్స్వమన్తూత్థం   వైక్లవ్యం   చిత్తగం తు యత్ ।
తజ్జన్యాయాం  ద్రుతౌ యాఽఽస్తే రతిస్సా భయముచ్యతే ॥ ౮॥
స్నేహః పుత్రాదివిషయః  పాల్యపాలకలక్షణః ।
సేవ్యసేవకభావోఽన్యః సోఽప్యుక్తస్త్రివిధో  బుధైః  ॥ ౯॥

భగవద్దాస్యసఖ్యాభ్యాం  మిశ్రితం  చాపరం జగుః ।
యా కృష్ణాకారతా  చిత్తే తజ్జన్యద్రుతిశాలిని   ॥ ౧౦॥
పాల్యపాలకభావేన సా వత్సలరతిర్భవేత్ ।
సేవ్యసేవకభావేన ప్రేయోరతిరితీర్యతే  ॥ ౧౧॥
హర్షశ్చిత్తసముల్లాసః   కథ్యతే స చతుర్విధః ।
ఏకః పరానన్దమయః  శ్రీశమాహాత్మ్యకారణాత్  ॥ ౧౨॥
తజ్జన్యాయాం  ద్రుతౌ  శుద్ధా రతిర్గోవిన్దగోచరా   ।
ఏతదన్తం హి శాస్త్రేషు  సాధనామ్నానమిష్యతే ॥ ౧౩॥
వ్రీడావికృతవాగ్వేషచేష్టాఽఽది   జనితోఽపరః ।
తజ్జన్యాయాం  ద్రుతౌ  చేతోవికాసో హాస ఉచ్యతే ॥ ౧౪॥
లోకోత్తరచమత్కారివస్తుదర్శనజః పరః ।
తజ్జన్యాయాం  ద్రుతౌ  చేతోవికాసో విస్మయో మతః ॥ ౧౫॥
యుద్ధాదితాపజనితో  వీరాణాం జాయతే పరః ।
తతశ్చిత్తస్య విస్తారో ద్రుతస్యోత్సాహ  ఉచ్యతే ॥ ౧౬॥
ఇష్టవిచ్ఛేదజనితో  యశ్చిత్తే క్లిష్టతోదయః   ।
తజ్జన్యాయాం  ద్రుతౌ  విష్టా రతతా శోక ఉచ్యతే ॥ ౧౭॥
దయా ఘృణా స్యాద్విషయతుచ్ఛత్వజ్ఞానపూర్వికా  ।
తయా ద్రుతే  తు మనసి జుగుప్సా జాయతే త్రిధా  ॥ ౧౮॥
పూతివ్రణాదివిషయే  కథితోద్వేగినీ బుధైః  ।
శ్మశానోత్థపిశాచాదివిషయా  క్షోభిణీ భవేత్ ॥ ౧౯॥
దేహేన్ద్రియాదిదుఃఖత్వవిచారణపురస్సరా  ।
ఘృణా శుద్ధేతి  కవిభిస్సా జుగుప్సా ప్రకీర్తితా   ॥ ౨౦॥
యాతు శోచ్యస్య రక్షార్థం  ప్రవృత్తిరనుకమ్పయా   ।
తయా ద్రుతే  తు మనసి దయోత్సాహస్స్మృతో బుధైః  ॥ ౨౧॥
సర్వస్వమపి దాస్యామి ప్రార్థయేతి   చయో మహాన్ ।
ఉద్యమో ద్రుతచిత్తస్య  దానోత్సాహస్స ఉచ్యతే ॥ ౨౨॥
తథా స్వధర్మరక్షార్థం  యా ప్రవృత్తిః   ప్రయత్నతః  ।

తయా చిత్తస్య విస్తారో ధర్మోత్సాహో ద్రుతౌ  భవేత్ ॥ ౨౩॥
వశీకారాఖ్యవైరాగ్యం  యత్కామాస్పృహతాత్మకమ్ ।
తేన ద్రుతస్య  చిత్తస్య ప్రకాశః  శమ ఉచ్యతే ॥ ౨౪॥
ఇతోఽన్యథా తు చిత్తస్య న ద్రుతిర్విద్యతే  క్వచిత్ ।
తదభావాత్తు భావో న నిరుక్తాన్యోఽస్తి కశ్చన ॥ ౨౫॥
యావత్యో ద్రుతయశ్చిత్తే  భావాస్తావన్త  ఏవ హి ।
స్థాయినో  రసతాంయాన్తి విభావాది సమాశ్రయాత్  ॥ ౨౬॥
ధర్మోత్సాహో దయోత్సాహో జుగుప్సా త్రివిధా  శమః ।
షడప్యేతే న విషయా భగవద్విషయా న హి ॥ ౨౭॥
ధర్మవీరో దయావీరో బీభత్సః శాన్త ఇత్యమీ ।
అతో న భక్తి రసతాంయాన్తి భిన్నాస్పదత్వతః ॥ ౨౮॥
ఈర్ష్యాజభయజద్వేషౌ  భగవద్విషయావపి ।
న భక్తిరసతాంయాతః సాక్షాద్ద్రుతివిరోధతః  ॥ ౨౯॥
శుద్ధో రౌద్రరసస్తత్ర  తథా రౌద్రభయానకః  ।
నాస్వాద్యః సుధియా ప్రీతివిరోధేన  మనాగపి ॥ ౩౦॥
కామజే ద్వే రతీ శోకః ప్రీతిభీవిస్మయస్తథా  ।
ఉత్సాహోయుధి దానే చ భగవద్విషయా అమీ ॥ ౩౧॥
వ్యామిశ్రభావరూపత్వం  యాన్త్యేతే క్షీరనీరవత్ ।
విభావాది సమాయోగే తథా భక్తిరసా అపి ॥ ౩౨॥
శ‍ృఙ్గారః  కరుణో హాస్యస్తథా ప్రీతిర్భయానకః  ।
అద్భుతోయుద్ధవీరశ్చ  దానవీరశ్చ మిశ్రితాః  ॥ ౩౩॥
శుద్ధా చ వత్సలరతిః ప్రేయోరతిరితి  త్రయీ  ।
భావాన్తరామిశ్రితత్వాదమిశ్రా  రతిరుచ్యతే ॥ ౩౪॥
విశుద్ధో వత్సలః ప్రేయానితి  భక్తిరసాస్త్రయః  ।
రసాన్తరామిశ్రితాస్తే  భవన్తి పరిపుష్కలాః ॥ ౩౫॥
శ‍ృఙ్గారో  మిశ్రితత్వేఽపి  సర్వేభ్యో బలవత్తరః ।
తీవ్ర తీవ్రతరత్వం  తు రతేస్తత్రైవ  వీక్ష్యతే ॥ ౩౬॥

కేచిత్కేవలసఙ్కీర్ణాః  కేచిత్సఙ్కీర్ణమిశ్రితాః   ।
కేచిత్కేవలమిశ్రాశ్చ  శుద్ధాశ్చ  స్యుశ్చతుర్విధాః ॥ ౩౭॥
తత్ర కేవలసఙ్కీర్ణా రౌద్రో రౌద్రభయానకః  ।
ధర్మవీరో దానవీరో బీభత్సశ్శాన్త ఇత్యపి ॥ ౩౮॥
మిశ్రా ఏవాన్యవిషయాః ప్రోక్తాస్సఙ్కీర్ణమిశ్రితాః    ।
భగవద్విషయాస్తే తు ఖ్యాతాః కేవల మిశ్రితాః  ॥ ౩౯॥
శుద్ధాస్త్రయః   పురైవోక్తాః  సఙ్కీర్యన్తే  న కేనచిత్ ।
ఏవం నిరూపితా భక్తిః సఙ్క్షేపాదుచ్యతే  పునః ॥ ౪౦॥
రాజసీ తామసీ శుద్ధసాత్త్వికీ  మిశ్రతా  చ సా ।
ఈర్ష్యాజద్వేషజాఽఽద్యా  స్యాద్భయజద్వేషజాపరా ॥ ౪౧॥
హర్షజా  శుద్ధసత్త్వోత్థా  కామాశోకాదిజేతరా ।
సత్త్వజత్వే తు సర్వాసాం గుణాన్తరకృతాభిదా ॥ ౪౨॥
తత్ర తే రతితాం నైవ  యాతః సుఖవిరోధతః ।
రతిశబ్దం  తు భజతః సుఖమయ్యౌ పరే ద్రుతీ  ॥ ౪౩॥
భక్తిశ్చతుర్విధాప్యేషా భగవద్విషయా స్థిరా  ।
దృష్టాదృష్టోభయైకైకఫలా     భక్తిస్త్రిధా  భవేత్ ॥ ౪౪॥
రాజసీ తామసీ భక్తిరదృష్టఫలమాత్రభాక్   ।
దృష్టాదృష్టోభయఫలా   మిశ్రితా  భక్తిరిష్యతే ॥ ౪౫॥
శుద్ధసత్త్వోద్భవాఽప్యేవం  సాధకేష్వస్మదాదిషు ।
దృష్టమాత్రఫలా   సా తు సిద్ధేషు  సనకాదిషు ॥ ౪౬॥
దృష్టాదృష్టఫలా   భక్తిః సుఖవ్యక్తేర్విధేరపి  ।
నిదాఘదూనదేహస్య గఙ్గాస్నానక్రియా   యథా ॥ ౪౭॥
రజస్తమాఽభిభూతస్య దృష్టాంశః  ప్రతిబధ్యతే  ।
శీతవాతాతురస్యేవ నాదృష్టాంశస్తు  హీయతే ॥ ౪౮॥
తథైవ  జీవన్ముక్తానామదృష్టాంశో  న విద్యతే ।
స్నాత్వా భుక్తవతాం భూయో గఙ్గాయాం  క్రీడతాం  యథా ॥ ౪౯॥
వర్తమానతనుప్రాప్యం  ఫలం దృష్టముదాహృతమ్  ।

భావిదేహోపభోగ్యం యత్తదదృష్టముదీరితమ్  ॥ ౫౦॥
రజస్తమఃప్రచణ్డత్వే   సుఖవ్యక్తిరసత్సమా  ।
తీవ్రవాయువినిక్షిప్తదీపజ్వాలేవ  భాసతే ॥ ౫౧॥
తస్మాత్స్వయమ్ప్రభాఽఽనన్దాకారాఽపి  మతిసన్తతిః ।
ప్రతిబన్ధవశాన్న   స్యాత్సుఖవ్యక్తిపదాస్పదమ్  ॥ ౫౨॥
రజః ప్రబలసత్త్వాంశాదీర్ష్యాజద్వేషమిశ్రితా    ।
మనోవృత్తిః పరానన్దే చైద్యస్య  న సుఖాయతే ॥ ౫౩॥
తమఃప్రబలసత్త్వాంశాద్భీతిజద్వేషమిశ్రితా   ।
మనోవృత్తిః పరానన్దే కంసస్య న సుఖాయతే ॥ ౫౪॥
తయోర్భావిశరీరే తు ప్రతిబన్ధక్షయే   సతి ।
సైవ  చిత్తద్రుతిర్భక్తిరసతాం   ప్రతిపద్యతే  ॥ ౫౫॥
అధునాఽపి భజన్తో యే ద్వేషాత్పాశుపతాదయః ।
తేషామప్యేవమేవ స్యాదథ వాఽనేన తుల్యతా ॥ ౫౬॥
ద్రుతౌ  సత్యాం భవేద్భక్తిరద్రుతౌ   తు న కిఞ్చన ।
చిత్తద్రుతేరభావేన  వేనస్తు కతమోఽపి న ॥ ౫౭॥
రజస్తమోవిహీనా తు భగవద్విషయా మతిః ।
సుఖాభివ్యఞ్జకత్వేన  రతిరిత్యభిదీయతే ॥ ౫౮॥
స్నేహస్యైవ  వికారః ప్రియయోరత్యన్తభావనాదనిశమ్  ।
విరహాసహిష్ణుతాఽఽత్మా  ప్రీతివిశేషో  రతిర్నామ ॥ ౫౯॥ var. addition

రజస్తమస్సముచ్ఛేదతారతమ్యేన గమ్యతే ।
తుల్యేఽపి సాధనాభ్యాసే తారతమ్యం రతేరపి ॥ ౫౯॥
విరహేయాదృశం దుఃఖం తాదృశీ దృశ్యతే రతిః ।
మృదుమధ్యాధిమాత్రత్వాద్విశేషోఽత్రాపి   వీక్ష్యతే ॥ ౬౦॥
వైకుణ్ఠే  ద్వారకాయాం చ శ్రీమద్వృన్దావనే   తథా ।
మృదుతీవ్రా మధ్యతీవ్రా తీవ్రతీవ్రా  చ సా క్రమాత్  ॥ ౬౧॥
ఇయం నిసర్గసంసర్గౌపమ్యాధ్యాత్మాభియోగజా   ।
సమ్ప్రయోగాభిమానాభ్యాం సమారోపే స్థితా  తథా ॥ ౬౨॥
స్పర్శే శబ్దే తథా రూపే రసే గన్ధే చ కేవలే ।

సముచ్చితే చ సా తత్రేత్యేకా  షడ్విధా భవేత్ ॥ ౬౩॥
శుద్ధా వ్యామిశ్రితా  చేతి పునరేషా ద్విధా భవేత్ ।
తత్రానుపాధిశ్శుద్ధా  స్యాత్సోపాధిర్మిశ్రితోదితా  ॥ ౬౪॥
అనుపాధిః పరానన్ద మహిమైక  నిబన్ధనా  ।
భజనీయగుణానన్త్యాదేకరూపైవ  సోచ్యతే ॥ ౬౫॥
కామసమ్బన్ధభయతః  సోపాధిస్త్రివిధా  భవేత్ ।
విభావాదిసమాయోగే శుద్ధభక్తిరసో   భవేత్ ॥ ౬౬॥
శ‍ృఙ్గారమిశ్రితా   భక్తిః కామజా భక్తిరిష్యతే ।
సమ్బన్ధజా  రతిర్యాతి పూర్వోక్తాం రసతాం ద్వయోః ॥ ౬౭॥
ఏకో వత్సలభక్త్యాఖ్యః ప్రేయోభక్తిస్తథాఽపరా   ।
భయజా రతిరధ్యాస్తే రసం ప్రీతిభయానకమ్  ॥ ౬౮॥
ఏకదైవ  యది వ్యక్తమిదం  రతి చతుష్టయమ్  ।
తదా తు పానకరసన్యాయేన పరమో రసః ॥ ౬౯॥
ఏకద్వ్యాదిరసవ్యక్తిభేదాద్రసభిదా   భవేత్ ।
తస్మాత్క్వచిత్తదభ్యాసం కుర్యాద్రతిచతుష్టయే   ॥ ౭౦॥
వ్రజదేవీషు  చ స్పష్టం  దృష్టం  రతిచతుష్టయమ్  ।
తచ్చిత్తాలమ్బనత్వేన స్వచిత్తం తాదృశం భవేత్ ॥ ౭౧॥
రసాన్తరవిభావాది సఙ్కీర్ణా భగవద్రతిః  ।
చిత్రరూపవదన్యాదృగ్రసతాం   ప్రతిపద్యతే  ॥ ౭౨॥
రసాన్తరవిభావాది రాహిత్యే తు స్వరూపభాక్ ।
దశమీమేతి రసతాం సనకాదేరివాధికామ్ ॥ ౭౩॥
రతిర్దేవాదివిషయా  వ్యభిచారీ తథోర్జితః  ।
భావః ప్రోక్తో  రసో నేతి యదుక్తం రసకోవిదైః  ॥ ౭౪॥
దేవాన్తరేషు జీవత్వాత్పరానన్దాప్రకాశనాత్   ।
తద్యోజ్యం, పరమానన్దరూపే  న పరమాత్మని ॥ ౭౫॥
కాన్తాదివిషయా వా యే రసాద్యాస్తత్ర నేదృశమ్ ।
రసత్వం పుష్యతే పూర్ణసుఖాస్పర్శిత్వకారణాత్  ॥ ౭౬॥

పరిపూర్ణరసా  క్షుద్రరసేభ్యో  భగవద్రతిః  ।
ఖద్యోతేభ్య ఇవాదిత్యప్రభేవ  బలవత్తరా ॥ ౭౭॥
క్రోధశోకభయాదీనాం  సాక్షాత్సుఖవిరోధినామ్ ।
రసత్వమభ్యుపగతం తథాఽనుభవమాత్రతః  ॥ ౭౮॥
ఇహానుభవసిద్ధేఽపి  సహస్రగుణితో  రసః ।
జడేనేవ త్వయా కస్మాదకస్మాదపలప్యతే ॥ ౭౯॥
ఇతి శ్రీపరమహంసపరివ్రాజకాచార్యశ్రీమధుసూదనసరస్వతీవిరచితే  
భగవద్భక్తిరసాయనే  భక్తివిశేషప్రతిపాదకో  నామ ద్వితీయోల్లాసస్సమాప్తః  ॥

అథ తృతీయోల్లాసః  ॥
నను కేయం రసో నామ, కిన్నిష్ఠో వా భవేదసౌ ।
అస్య ప్రత్యాయకః  కో వా, ప్రతీతిరపి  కీదృశీ ॥ ౧॥
విభావైరనుభావైశ్చ   వ్యభిచారిభిరప్యుత ।
స్థాయీభావః  సుఖత్వేన వ్యజ్యమానో రసః స్మృతః ॥ ౨॥
సుఖస్యాత్మస్వరూపత్వాత్తదాధారో న విద్యతే ।
తద్వ్యఞ్జికాయా  వృత్తేస్తు సామాజికమనః ప్రతి  ॥ ౩॥
కావ్యార్థనిష్ఠా  రత్యాద్యాః స్థాయినః  సన్తి లౌకికాః ।
తద్బోద్ధృనిష్ఠాస్త్వపరే    తత్సమా అప్యలౌకికాః ॥ ౪॥
బోధ్యనిష్ఠా యథాస్వం తే సుఖదుఃఖాది హేతవః ।
బోద్ధృనిష్ఠాస్తు   సర్వేఽపి సుఖమాత్రైకహేతవః  ॥ ౫॥
అతో న కరుణాదీనాం రసత్వం ప్రతిహన్యతే  ।
భావానాం బోద్ధృనిష్ఠానాం   దుఃఖాహేతుత్వనిశ్చయాత్ ॥ ౬॥
తత్ర లౌకికరత్యాదేః కారణం లౌకికం తు యత్ ।
కావ్యోపదర్శితం తత్తు విభావ ఇతి కథ్యతే ॥ ౭॥
లౌకికస్యైవ  రత్యాదేర్లోకే  యత్కార్యమీక్షితమ్ ।
కావ్యోపదర్శితం తత్స్యాదనుభావపదాస్పదమ్ ॥ ౮॥
లౌకికస్యైవ  రత్యాదేర్యేభావాః సహకారిణః ।
కావ్యోపదర్శితాస్తే తు కథ్యన్తే వ్యభిచారిణః ॥ ౯॥

అలౌకికస్య రత్యాదేః సామాజికనివాసినః ।
ఉద్బోధే కారణం జ్ఞేయం  త్రయమేతత్సముచ్చితమ్  ॥ ౧౦॥
జ్ఞాతస్వపరసమ్బన్ధాదన్యే   సాధారణాత్మనా ।
అలౌకికం బోధయన్తి భావం భావాస్త్రయోఽప్యమీ  ॥ ౧౧॥
భావత్రితయసంసృష్టస్థాయిభావావగాహినీ    ।
సమూహాలమ్బనాత్మైకా  జాయతే సాత్త్వికీ మతిః ॥ ౧౨॥
సాఽనన్తరక్షణేఽవశ్యం వ్యనక్తి  సుఖముత్తమమ్ ।
తద్రసః , కేచిదాచార్యా స్తామేవ తు రసం విదుః ॥ ౧౩॥
తేషాం ప్రత్యేకవిజ్ఞానం   కారణత్వేన తైర్మతమ్  ।
స్థాయీభావో  రస ఇతి ప్రయోగస్తూపచారతః  ॥ ౧౪॥
ఏవమవ్యవధానేన క్రమో  యస్మాన్న లక్ష్యతే ।
అసంలక్ష్యక్రమవ్యఙ్గ్యం   ధ్వనిం తస్మాదిమం విదుః ॥ ౧౫॥
వ్యవధానాత్క్రమో లక్ష్యో వస్త్వలఙ్కారయోర్ధ్వనౌ  ।
లక్ష్యవ్యఙ్గ్యక్రమం   తస్మాద్ధ్వనిమేతం  ప్రచక్షతే  ॥ ౧౬॥
రసభావతదాభాసభావశాన్త్యాదిరక్రమః  ।
అనన్తరక్షణే యస్మాద్వ్యజ్యతేఽవశ్యమేవ సః ॥ ౧౭॥
శ్రుతిదుష్టాదయో   దోషా యే రసప్రతిబన్ధకాః   ।
తదభావోఽపి సామగ్ర్యాం  నివిష్టోఽనిష్టహానికృత్   ॥ ౧౮॥
యారీతయోయే చ గుణాస్తజ్జ్ఞానమపి  కారణమ్ ।
అలఙ్కారాశ్చ విజ్ఞాతా  భవన్తి పరిపోషకాః ॥ ౧౯॥
గుణాలఙ్కారరీతీనాం భావానాం చ నివేదకః ।
తస్య ప్రత్యాయకః  శబ్దో వృత్త్యా వ్యఞ్జనరూపయా  ॥ ౨౦॥
వృత్తిః కార్యాఽపరోక్షాఽస్య శబ్దస్య  సుఖగర్భిణీ ।
దశమస్త్వమసీత్యాది వాక్యోత్థమతివృత్తివత్  ॥ ౨౧॥
నిత్యం సుఖమభివ్యక్తం  “రసో వై స” ఇతి శ్రుతేః  ।
ప్రతీతిః  స్వప్రకాశస్య  నిర్వికల్పసుఖాత్మికా ॥ ౨౨॥

కార్యజ్ఞాప్యాది  వైధర్మ్యం  యత్తు కైశ్చిన్నిరూపితమ్  ।
తదప్యేతేన మార్గేణ  యోజ్యం శాస్త్రావిరోధతః  ॥ ౨౩॥
పరమానన్ద ఆత్మైవ  రస ఇత్యాహురాగమాః ।
శబ్దతస్తదభివ్యక్తిప్రకారోఽయం     ప్రదర్శితః  ॥ ౨౪॥
అర్థవాదాధికరణే  వనశైలాదివర్ణనమ్   ।
శ్రోతృణామ్  సుఖమాత్రార్థమితి   భట్టైరుదాహృతమ్  ॥ ౨౫॥
కార్యాన్వితత్వవాదేఽపి న విరోధోఽస్తి కశ్చన ।
యస్మాత్కృతీప్సితత్వేన కార్యం సుఖమపీష్యతే ॥ ౨౬॥
అలౌకిక నియోగే తు న కిఞ్చిన్మానమీక్ష్యతే ।
లోకే వాచాం చ సర్వేషాం తత్పరత్వం న యుజ్యతే ॥ ౨౭॥
ప్రయోజనవదజ్ఞాతజ్ఞాపకత్వం    చ మానతా ।
శబ్దస్య  కార్యపరతా త్వాచార్యైరేవ  ఖణ్డితా  ॥ ౨౮॥
దేవతాధికృతిన్యాయాత్పదైరన్యపరైరపి   ।
ప్రయోజనవదజ్ఞాతాబాధితార్థమతిర్భవేత్    ॥ ౨౯॥
తస్మాదన్యపరత్వే వా స్వాతన్త్ర్యే  వా పదాని నః ।
వ్యఞ్జయన్తి  పరానన్దం  సహకార్యానురూపతః ॥ ౩౦॥
ఇతి శ్రీమత్పరమహంసపరివ్రాజకాచార్య   శ్రీమధుసూదనసరస్వతీవిరచితే
శ్రీభగవద్భక్తిరసాయనే   భక్తిరసప్రతిపాదకో  నామ తృతీయోల్లాసస్సమాప్తః  ॥
సర్వం సమ్పూర్ణమ్  ॥

